
Монгол Улсын Их Хурлын 2017 оны хаврын ээлжит чуулганы 
Төсвийн байнгын хорооны 6 дугаар сарын 06-ны өдөр 
/Мягмар гараг/-ийн хуралдааны гар тэмдэглэл

Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 59 минутад Төрийн ордны  “В” танхимд эхлэв. 

Чөлөөтэй: Н.Амарзаяа, Ж.Батзандан, Ц.Даваасүрэн, З.Нарантуяа, Ч.Улаан, Ө.Энхтүвшин, С.Эрдэнэ;

Тасалсан: Г.Тэмүүлэн, Б.Наранхүү.

Нэг. Онцгой албан татварын тухай хуульд нэмэлт, өөрчлөлт оруулах тухай, Онцгой албан татварын тухай хуулийг дагаж мөрдөх журмын тухай хуулиудын төсөл /Засгийн газар 2017.05.30-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Сангийн сайд Б.Чойжилсүрэн, Сангийн яамны төрийн нарийн бичгийн дарга Б.Нямаа, мөн яамны Төсвийн орлогын хэлтсийн дарга Э.Алтанзул, Гаалийн ерөнхий газрын дарга Б.Асралт, мөн газрын Гаалийн татвар, тарифын газрын дарга Я.Эрдэнэчимэг нар оролцов.

Хуралдаанд Төсвийн байнгын хорооны ажлын албаны зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав. 

Хуулийн төслийг анхны хэлэлцүүлэгт бэлтгэсэн талаархи санал, дүгнэлтийг Төсвийн байнгын хорооны дарга Ч.Хүрэлбаатар танилцуулав. 

Танилцуулгатай холбогдуулан Улсын Их Хурлын гишүүн Х.Баделхан, Б.Баттөмөр нарын тавьсан асуултад Төсвийн байнгын хорооны дарга Ч.Хүрэлбаатар, Гаалийн ерөнхий газрын Гаалийн татвар, тарифын газрын дарга Я.Эрдэнэчимэг нар хариулж, тайлбар хийв.

Онцгой албан татварын тухай хуульд нэмэлт, өөрчлөлт оруулах тухай  хуулийн төслийн талаар Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав. 

Ч.Хүрэлбаатар: - Улсын Их Хурлын гишүүн Ч.Хүрэлбаатарын гаргасан, төслийн 3 дугаар зүйлийг доор дурдсанаар өөрчлөн найруулах:

"3 дугаар зүйл.Энэ хуулийг 2017 оны 06 дугаар сарын 09-ний өдрөөс эхлэн дагаж мөрдөнө." гэсэн саналыг дэмжье гэсэн санал хураалт явуулъя.

Зөвшөөрсөн:                         10

Татгалзсан:                             0

Бүгд:                                      10

100 хувийн саналаар дэмжигдлээ.

Дээрхи саналтай холбогдуулан Улсын Их Хурлын гишүүн Ц.Нямдоржийн тавьсан асуултад Төсвийн байнгын хорооны дарга Ч.Хүрэлбаатар хариулж, тайлбар хийв.

Онцгой албан татварын тухай хуулийг дагаж мөрдөх журмын тухай хуулийн төслийн талаар Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав. 

Ч.Хүрэлбаатар: - Улсын Их Хурлын гишүүн Ч.Хүрэлбаатарын гаргасан, төслийн 1 дүгээр зүйлийн "2017 оны 5 дугаар сарын 1-ний өдрөөс 2017 оны ... дугаар сарын ...-ны өдрийг хүртэлх хугацаанд" гэснийг "2017 оны 5 дугаар сарын 1-ний өдрөөс 2017 оны 06 дугаар сарын 09-ний өдрийг хүртэлх хугацаанд" гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:                         10

Татгалзсан:                             0

Бүгд:                                      10

100 хувийн саналаар дэмжигдлээ.

Ч.Хүрэлбаатар: - Улсын Их Хурлын гишүүн Ч.Хүрэлбаатарын гаргасан, төсөлд доор дурдсан агуулгатай 2 дугаар зүйл нэмэх:
"2 дугаар зүйл.Энэ хуулийн 1 дүгээр зүйлд заасны дагуу төлөгдсөн онцгой албан татварыг буцаан олгох журмыг Засгийн газар батална.” гэсэн саналыг дэмжье гэсэн санал хураалт явуулъя.

Зөвшөөрсөн:                         10

Татгалзсан:                             0

Бүгд:                                      10

100 хувийн саналаар дэмжигдлээ.

Ч.Хүрэлбаатар: - Улсын Их Хурлын гишүүн Ч.Хүрэлбаатарын гаргасан, төслийн 2 дугаар зүйлийн дугаарыг "3" болгон өөрчилж, энэ зүйлийг доор дурдсанаар өөрчлөн найруулах:

"3 дугаар зүйл.Энэ хуулийг 2017 оны 06 дугаар сарын 09-ний өдрөөс эхлэн дагаж мөрдөнө." гэсэн саналыг дэмжье гэсэн санал хураалт явуулъя.

Зөвшөөрсөн:                           9

Татгалзсан:                             1

Бүгд:                                      10

90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Баттөмөр Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 16 минутад хэлэлцэж дуусав.

Хоёр. Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны тухай 2016-2017 оны хэлэлцээр, Монгол Улсын Засгийн газар, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Нэмэлт зээлийн болон төслийн гэрээний төсөл /Засгийн газар 2017.05.29-ний өдөр ирүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/

Хэлэлцэж буй асуудалтай холбогдуулан Сангийн сайд Б.Чойжилсүрэн, Сангийн яамны төрийн нарийн бичгийн дарга Б.Нямаа, мөн яамны Хөгжлийн санхүүжилтийн газрын дарга Б.Доржсэмбэд, мөн газрын мэргэжилтэн Д.Өлзийсайхан, Өрийн удирдлагын хэлтсийн дарга Б.Сүх-Очир, Эрчим хүчний яамны Хөрөнгө оруулалт, үйлдвэрлэлийн хэлтсийн дарга Б.Сугар, “Дарханы дулааны цахилгаан станц” ТӨХК-ийн гүйцэтгэх захирал Н.Чимэддорж  нар оролцов.

Хуралдаанд Төсвийн байнгын хорооны ажлын албаны зөвлөх Ё.Энхсайхан, Б.Гандулам, референт Ц.Батбаатар, Г.Нарантуяа нар байлцав. 

Хууль санаачлагчийн илтгэлийг Сангийн сайд Б.Чойжилсүрэн танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Б.Баттөмөр, Х.Баделхан нарын тавьсан асуултад Сангийн яамны төрийн нарийн бичгийн дарга Б.Нямаа, Эрчим хүчний яамны Хөрөнгө оруулалт, үйлдвэрлэлийн хэлтсийн дарга Б.Сугар нар хариулж, тайлбар хийв.

Улсын Их Хурлын гишүүн Б.Баттөмөр үг хэлэв.

Ч.Хүрэлбаатар: - Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны тухай 2016-2017 оны хэлэлцээр, Монгол Улсын Засгийн газар, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Нэмэлт зээлийн болон төслийн гэрээний төслийг зөвшилцөхийг дэмжье гэсэн санал хураалт явуулъя. 

Зөвшөөрсөн:
10

Татгалзсан: 

  0

Бүгд:


10

100 хувийн саналаар санал дэмжигдлээ.

Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр тогтов.

Хуралдаан 31 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 15 цаг 30 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН

ХОРООНЫ ДАРГА                                                                  Ч.ХҮРЭЛБААТАР

Тэмдэглэл хөтөлсөн: 

ПРОТОКОЛЫН АЛБАНЫ                                            

ШИНЖЭЭЧ                                                                              Д.УЯНГА
УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ 
ТӨСВИЙН БАЙНГЫН ХОРООНЫ 2017 ОНЫ 6 ДУГААР САРЫН 06-НЫ ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ч.Хүрэлбаатар: - Эрхэм гишүүдийн энэ өдрийн амар амгаланг айлтгая. Ирвэл зохин 19 гишүүнээс 10 гишүүн ирж ирц бүрдсэн тул Байнгын хорооны хуралдаан нээснийг мэдэгдье. 

Өнөөдрийн Төсвийн байнгын хорооны хурлаар 2 асуудал хэлэлцэнэ. Нэгт Онцгой албан татварын тухай хуульд нэмэлт, өөрчлөлт оруулах тухай, Онцгой албан татварын тухай хуулийг дагаж мөрдөх журмын тухай хуулийн төслүүд, Засгийн газрын 2017 оны 5 сарын 30-ны өдөр өргөн мэдүүлсэн, анхны хэлэлцүүлэг. 

Хоёр. Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны тухай 2016-2017 оны хэлэлцээр, Монгол Улсын Засгийн газар, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Нэмэлт зээлийн болон төслийн гэрээний төслийн гэрээний төслийн хэлэлцэх эсэх, хэлэлцэж санал, дүгнэлтээ Аюулгүй байдал, гадаад бодлогын байнгын хороонд хүргүүлнэ. 

Хэлэлцэх асуудлаар саналтай гишүүд байна уу? Байхгүй байна. Ингээд хэлэлцэх асуудалдаа оръё. Онцгой албан татварын тухай хуульд нэмэлт, өөрчлөлт оруулах тухай, Онцгой албан татварын тухай хуулийг дагаж мөрдөх журмын тухай хуулийн анхны хэлэлцүүлгүүд байгаа. Ажлын хэсэгт бол Сангийн сайд, Гаалийн дарга, Сангийн яамны төрийн нарийн бичгийн дарга, Сангийн яам, Гаалийн ерөнхий газрын холбогдох ажил эрхэлсэн хүмүүс нь байна. 

Та бүгдэд хураах саналын томьёоллыг өгсөн байгаа. Ингээд хүргүүлсэн саналтай холбоотойгоор, тараагүй юу, тараана шүү дээ тараахгүй бол яаж асуулт асуух юм бэ? Тараагүй байгаа юм байна. Өөрчлөлт бол орж байгаа Засгийн газар бол Засгийн газар дээрээ энэ татварын хувь хэмжээг тавьдаг эрх авъя гэсэн түүнийг нь бол дэмжээд өгч байна. 

2 дахь өөрчлөлт бол төлөгдсөн байгаа онцгой албан татварыг яаж буцаан олгох вэ гэдэг асуудал бол анх өргөн барихад бол хөндөөгүй байсан. Төсвийн байнгын хороон дээр үүнийг ярьж байгаад яаж энэ буцаан олголтыг олгох вэ гэдгийгээ ярьж байгаад Засгийн газар журмаа батлаад үүнийгээ буцааж олго гэдгийг энэ саналдаа оруулсан. 

2 дугаарт яг энэ 5 сарын 01-нээ хойш энэ хууль хүртэл хугацаанд хилээр орж ирсэн автомашины тоо яг нөгөө хос тэжээл, цахилгаан хийгээр ажилладаг автомашинууд. Татвараа төлөөгүй байгаа бол энэ татвараас чөлөөлөгдөөд яван. Татвараа төлөөд ороод ирсэн байгаа бол 2 янзын асуудал үүсэж байгаа. Татвараа төлж оруулж ирээд борлогдсон бол энэ онцгой албан татварыг буцаагаад тэр иргэнд нь худалдаж авсан автомашин худалдаж авсан иргэнд нь буцааж төлж иргэнийг бол хохиролгүй болгох гэсэн агуулга л энэ журам дотоо бол зайлшгүй оруулж өгч байгаа. 

Борлогдоогүй байгаа бол мэдээж оруулж ирсэн аж ахуйн нэгж төлсөн байгаа тэр импортлогч компани нь аваад явахаар гэсэн ийм байдлаар энэ зохицуулалтыг хийгээд батлагдсан өдрөөсөө энэ хууль хэрэгжиж явахаар ингэж  оруулж ирж байгаа. Ийм өөрчлөлтүүд суусан. Товчхон тайлбарлахад. Тэгэхээр үүнтэй холбоотойгоор асуулттай гишүүд байвал нэрээ өгч болно. 

Х.Баделхан гишүүн асууя. Б.Баттөмөр гишүүн асууя. Х.Баделхан гишүүний микрофон өгье. 

Х.Баделхан: - Баярлалаа. Энэ хугацаанд орж ирээд тухайлбал компани төлөөд онцгой татвараа тэгээд компани тэр машинаа борлуулсан байвал тэр худалдаж авсан хүнд л энэ мөнгө очих юм байна лээ, тийм ээ? Энэ зөв үү ер нь. Тэр компани ч гэсэн зохих хэмжээний ашиг олдог. Тэр хүн бас тодорхой хэмжээгээр авах нь зөв байх л даа. Гэхдээ үүнийг заавал энэ Төсвийн байнгын хорооноос шийдэх биш хуулийн хувьд бол ерөнхийдөө зөвшөөрөөд тэгээд цаашдаа бол журмыг нь бол Засгийн газар өөрөө гаргаад мөрдөөд шийдэх нь зөв биш үү ер нь.

Ч.Хүрэлбаатар: - Тийм. Яг тэр агуулгаар Х.Баделхан гишүүн тэр агуулгаар орж ирж байгаа. Хэрэв нөгөө иргэнд нь өгөхгүй гэвэл жишээлбэл импортолсон автомашин импортолсон аж ахуйн нэгж байна шүү дээ онцгой албан татвар төлсөн гэж бодъё. Тэгвэл тэр импортлогч аж ахуйн нэгж буюу иргэн юу олох вэ гэхээр нэгэнт онцгой албан татвар төлсөн юм чинь улсаас буцаагаад төлсөн татвараа буцаагаад авна. 

Дээр нь нөгөө зарахдаа онцгой албан татварыг оруулаад өндөр үнээр зарсан байгаа. Тэгээд худалдаж авсан үнээс тэр онцгой албан татварыг шингээгээд зарсан учраас дахиад авна. Ингээд тухайн импортлогч 2 газраас мөнгө авах эрсдэл үүсээд эцэстээ нөгөө худалдаж авсан иргэн хохирох гээд байгаа учраас үүнийг нь буцааж олго гэдэг ийм л агуулгаар оруулж ирж байгаа. 

Яг гааль дээр төлсөн шүү дээ. Яг гааль дээр жишээлбэл нэг машин 1.6 сая төллөө гэж бодъё тийм ээ нэг машинд. Тэгвэл тэр мөнгийг 1.6 саяыг л буцааж олгох тухай асуудал байгаа. Тийм 1.6 саяыг л өгнө. 

Тэгэхээр импортоор орж ирж байгаа 3 янзын нөхцөл байдал үүсэж байгаа. 1 дүгээрт импортоор орж ирээд одоо энэ хуулийг нь хүлээгээд онцгой албан татвараа хүлээхгүй аж ахуйн нэгжүүд байж байгаа. Тэд нар бол угаасаа төлөхгүй одоо. 

2 дахь нөхцөл байдал нь юу вэ гэхээрээ импортоор оруулж ирээд онцгой албан татвараа төлсөн тэгсэн мөртөө машинаа борлуулаагүй тэгсэн тохиолдолд буцаан олголт бол зөвхөн тэр төлсөн импортлогч компанидаа төлөгдөөд дуусна.

3 дахь нөхцөл байдал нь юу вэ гэхээрээ импортолж оруулж ирээд хүнд иргэнд борлуулсан. Тэр тохиолдолд эцэстээ тэр иргэнд буцаан олголт нь очих шүү гэдгийг л хэлсэн ийм агуулгатай зүйлээр үүнийгээ зохицуул гэдэг зүйлийг хэлж байгаа. Тэгээд журмыг нь Засгийн газар өөрөө батлаад явна. Ийм 3 нөхцөл байдлыг бүгдийг нь харж үзэж яваа гэснийг оруулсан ийм журам гаргах учиртай. 

Б.Баттөмөр гишүүн асуултаа асууя.

Б.Баттөмөр: - Сая тэр 3 дахь нөхцөл байдалтай уялдаж жаахан тодруулах хэрэгтэй гэж бодож байна. Энэ мэдээллийг хэрэгслээр яаж байна вэ гэхээр ингээд хэлэлцэж явсаар байгаад 8, 9-ний хавьд энэ хууль эцсийн юугаараа гарна гэж бодъё. Тэгээд хэрэгжиж бариад ингээд явсаар байгаад. Тэгэхээр энэ чинь нөгөө машины ченжүүдийг дэмжсэн юм болох гэж байна. Иргэдэд бол ямар ч хүртээлгүй боллоо гэсэн ийм юм яваад байгаа юм.

 Тэгэхээр сая таны хэлж байгаа тэр 3 дахь хувилбарыг одоо хэн Дорж, Дулмаа хэн авдаг юм тэр бүртгэлийг нь сайн гаргаж яахгүй бол нөгөө импортолж байгаа хүмүүст ашигтай болоод авсан улсууд нь өндөр үнэтэйгээр аваад явдаг ийм юм үүсэж магадгүй шүү түүнийг асуух гэж байсан юм сая хариултыг нь хэллээ гэж ингэж бодож байгаа. 

Тэгээд Засгийн газар бол өөрсдөөсөө судалгаа аваад юу нь зарагдаагүй байгаа юм, хэчнээн нь зарсан гэдэг нарийн судалгаа авч байж үүнийг зөв шударга яахгүй бол нөгөө ченжүүд маань энэ дээр давхар, давхар юм болоод явж магадгүй. Ийм юм байгаа. 

2 дахь асуудал маань гаалийнхан мэдэж байгаа л даа. Ер нь бол нэг хууль батлаад ингээд хойноос ингээд өөрчлөлт оруулаад байх нь бол энэ Их Хурлын нэр хүндэд их муу юм байгаа юм. Аливаа барааг одоо бараанд импортын гаалийн татвар өсгөх тохиолдолд бол тэр нөгөө хамгийн хол цэгээс ирэх цэг хүртэл нэг хугацаа байдаг энэ манай гаалийнхан мэдэж л байгаа байх. 45 хоног энэ тэр гэдэг байсан намайг гаальд ажиллаж байх үед. Тэгж тооцдог байсан л даа. 

Дараа дараагийн юун дээр бол ийм татвар энэ тэр тогтоохдоо ийм байдал үүсгэхгүйгээр тэр хоног хугацааг нь сайн барьж ажиллах шаардлагатай гэж ингэж үзэж байгаа. Я.Эрдэнэчимэг мэдэж байгаа. Тэр нэг 45 гэдэг билүү, иймэрхүү байдал үүсэж байсан л даа. Японы Ёкохамагаас ачсан бараа Монголд хэд хоногийн дараа ирэх вэ гээд бид тооцож байгаад татварын нэмэгдэл тэгж тооцож хоногийг нь өгч байсан талууд бас байсан. 

Одоо тийм боломжууд ер нь байх уу үгүй юу? Тийм яг ямар хэлцэл байдаг билээ тэр чинь. Дэлхийн худалдааны байгууллагын бас нэг юм байдаг билүү яадаг ч билээ, одоо мартсан байна. Тийм гэрээ конвенци юм байдаг билүү гэж үүнд хариулт өгөөч.

Ч.Хүрэлбаатар: - Хэн хариулах вэ? Я.Эрдэнэчимэг. 3 дугаар микрофон. Гаалийн ерөнхий газрын Татвар, орлогын хэлтсийн дарга. Газрын дарга, газрын дарга болсон юм уу баяр хүргэе. Ажлаа мэддэг хүмүүс дарга болох ёстой. 3 дугаар микрофон.

Я.Эрдэнэчимэг: - Б.Баттөмөр гишүүний асуултад хариулъя. Яах вэ гадаад худалдааны гэрээ хэлцэл хийгдээд Монгол Улсын хилээр буюу гаалийн хилээр нэвтрэх хугацааг бол ерөнхийдөө тухайн боомтоос ачигдсанаас хойш 32-45 хоног гэж тооцоолж байсан. Тэр хугацаа бол одоохондоо хэвээрээ байгаа. Үүнд бол тухайн боомтоос ачигдаад тухайн улсынхаа хил гаалиар гарах тэгээд Монгол Улсын хил дээр ирэх дахиад хил гаалиар гарах гэсэн энэ бүх хугацааг оруулаад 32-45 хоног гэж тооцдог л доо.

Тэгэхээр сая энэ онцгой албан татварын нэмэлт, өөрчлөлт орсон тохиолдолд яах вэ яг тэр нь нөгөө тооцогдоогүй учраас Японоос авсан автомашин импортлогч нараас л ийм хүсэлт гараад ийм байдалд орсон тохиолдол бол яг энэ хууль дээр гарсан. 

Тэгэхээр зүгээр яах вэ энэ бол Дэлхийн худалдааны байгууллага болон гаалийн хэлэлцээрээр бол нэг их зохицуулагдаагүй зүгээр гаалийн бүрдүүлэлтийн хугацааг бол аль болох багасгах тал дээр л энэ асуудлыг яг хугацаагаар тохируулж явдаг. 

Тэгээд ерөнхийдөө одоо бол 32-45 хоногт л ачигдаж ирж байгаа. Контейнерээр газраар ачигдсан тохиолдолд. 

Ч.Хүрэлбаатар: - Баярлалаа. Саналын томьёолол та бүхэнд тарсан байгаа. Яг үүн дээр хийгдсэн учраас гараар бичигдсэн зүйлүүд байгаа. Саналын томьёоллоор санал хураалтууд. Энэ тараасан материалтай холбоотойгоор асуулттай гишүүд байна уу? Байхгүй байна. 

Хуулийн төсөлтэй холбогдуулан зарчмын зөрүүтэй саналаар санал хураалт явуулъя. Энэ Их Хурлын санаачилсан Их Хурлын гишүүн Ч.Хүрэлбаатар гээд явъя. 

Нэг, Онцгой албан татварын тухай хуульд нэмэлт, өөрчлөлт оруулах тухай хуулийн төслийн талаархи зарчмын зөрүүтэй саналын томьёолол. 

1.төслийн 3 дугаар зүйлийг доор дурдсанаар өөрчлөн найруулах:

"3 дугаар зүйл.Энэ хуулийг 2017 оны 06 дугаар сарын 08-ны өдрөөс эхлэн дагаж мөрдөнө.”, 8 гэдэг чинь 5 дахь гэвэл яасан юм бэ, 9-нээр. Тэгэхгүй бол 4 дэх өдөр янз бүрийн юм яагаад байж магадгүй. 9-ний өдрөөс эхлэн дагаж мөрдөнө санал гаргасан Их Хурлын гишүүн. Ц.Нямдорж гишүүний микрофон өгье. 

Ц.Нямдорж: - Үүнээс өмнө орж ирээд зарагдсан байсан машины тэр юмыг нь буцааж өгөх гэж байгаа тийм ээ? Төсөл дотор чинь тэр буцааж өгнө гэдэг юм байгаа тийм ээ? 

Ч.Хүрэлбаатар: - Засгийн газраас өргөсөн юм дээр бол огт байхгүй. Байнгын хорооноос журмыг гаргаж батална гэдгийг энд санал оруулж байгаа Төсвийн байнгын хорооноос. 

Ц.Нямдорж: - Хэн батална гэж? 

Ч.Хүрэлбаатар: - Засгийн газар батална гэж. 

Ц.Нямдорж: - Засгийн газар батлах юм уу?

Ч.Хүрэлбаатар: - Тийм. 

Ц.Нямдорж: - Тэгэхээр наана чинь энэ хүчинтэй энэ чинь бол нэг их сонирхолтой ч асуудал биш. Хамгийн гол нь тэр өмнө нь ийш тийшээ болсон машины онцгой татварыг буцааж өгөх асуудал түүн дотроо л хийх ёстой шүү дээ. 

Ч.Хүрэлбаатар: - Тийм тэр журам дотроо хийнэ. 

Ц.Нямдорж: - Хийх юм уу? 

Ч.Хүрэлбаатар: - Тийм. Та яавал санал энэ дараагийн 3 дахь санал дээр байгаа. Энэ хуулийн 1 дүгээрт зүйлд заасны дагуу төлөгдсөн онцгой албан татварыг буцааж олгох журмыг Засгийн газар батална гээд оруулж өгч байгаа. Үүгээрээ шийднэ гэсэн үг. Асуулт асуулаа, санал хураалт явуулъя. Дэмжье гэдэг санал хураалт явуулъя. Гишүүд микрофоноо анхаараарай. 

100 хувийн саналаар дэмжигдэж байна. 

Онцгой албан татварын тухай хуулийг дагаж мөрдөх журмын тухай хуулийн төслийн талаархи зарчмын зөрүүтэй саналын томьёолол. 

1.төслийн 1 дүгээр зүйлийн "2017 оны 5 дугаар сарын 1-ний өдрөөс 2017 оны ... дугаар сарын ...-ны өдрийг хүртэлх хугацаанд" гэснийг "2017 оны 5 дугаар сарын 1-ний өдрөөс 2017 оны 06 дугаар сарын 09-ний өдрийг хүртэлх хугацаанд" гэж өөрчлөх, санал хураалт явуулъя. Гишүүд кнопоо анхаараарай. 

100 хувийн саналаар. 

3. төсөлд доор дурдсан агуулгатай 2 дугаар зүйл нэмэх:
"2 дугаар зүйл.Энэ хуулийн 1 дүгээр зүйлд заасны дагуу төлөгдсөн онцгой албан татварыг буцаан олгох журмыг Засгийн газар батална.” санал хураалт явуулъя. Үүн дээрээ бол та бүгд сайн анхаараарай. Нөгөө 3 хувилбар хэлсэн. Одоо импортолж оруулж ирээд татвар төлөөгүй байгаа бол тэр машинаас татвар онцгой албан татвар авахгүй. Оруулж ирээд импортолж оруулж ирээд зараагүй тохиолдолд онцгой албан татвараа төлөөд зараагүй тохиолдолд импортлогч компанид олгоно. Импортолж оруулж ирээд онцгой албан татвараа төлөөд импортолж оруулж ирээд иргэнд борлуулсан байгаа тохиолдолд эцсийн тэр худалдаж авсан бас үүн дээр хохиролгүй болгохыг бол анхаарч журмаа боловсруулна гэдгийг ойлголцсон байгаа. Ингээд санал хураалт явуулъя. 
Мөн 100 хувийн саналаар дэмжигдэж байна. 

4 дэх санал төслийн 2 дугаар зүйлийн дугаарыг "3" болгон өөрчилж, энэ зүйлийг доор дурдсанаар өөрчлөн найруулах:

"3 дугаар зүйл.Энэ хуулийг 2017 оны 06 дугаар сарын 09-ний өдрөөс эхлэн дагаж мөрдөнө." гэсэн ийм санал байна. Санал хураалт явуулъя. 

Хуралдаанд оролцсон гишүүдийн 90 хувь нь дэмжиж байна. 

Хуулийн төслүүдийн анхны хэлэлцүүлэг хийсэн талаархи Байнгын хорооноос гарах санал, дүгнэлтийг чуулганы нэгдсэн хуралдаанд Б.Баттөмөр гишүүн танилцуулах уу? Баярлалаа Б.Баттөмөр гишүүн танилцуулъя. Ингээд онцгой албан татвартай холбоотой асуудлыг хэлэлцэж дууслаа. 

Дараагийн асуудалдаа оръё. Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны тухай 2016-2017 оны хэлэлцээр, Монгол Улсын Засгийн газар, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Нэмэлт зээлийн болон төслийн гэрээний төслийг зөвшилцөх тухай зээлийн хэлэлцээрийн төслийг Сангийн сайд Б.Чойжилсүрэн танилцуулна. 

Б.Чойжилсүрэн: - Байнгын хорооны дарга, эрхэм гишүүд ээ, 

Монгол Улсын Засгийн газар, ХБНГУ-ын Засгийн газар хоорондын хэлэлцээр, Эрчим хүчний үр ашиг-1 хөтөлбөрийн хүрээнд  “Дарханы дулааны цахилгаан станцын турбины шинэчлэл” төслийг  2012 оноос эхлэн хөнгөлөлттэй зээлээр хэрэгжүүлж байна.

Төслийн тооцоолсон анхны хөрөнгө оруулалт 13.35 сая евро байсан. Үүнээс 12 сая еврогийн барилгын гүйцэтгэлийн гэрээг ОХУ-ын компанид, 1.35 сая еврогийн зөвлөх үйлчилгээний гэрээг Германы компанитай байгуулсан байна. 

Төслийн анхны ТЭЗҮ-д нийт төсөвт өртгийг багаар тооцоолж гэрээ байгуулснаас төслийн гүйцэтгэлд хүндрэл учирсан, нэмэлт санхүүжилтийн асуудлыг Монгол Германы Засгийн газар хоорондын 2014 оны хэлэлцээр, 2015 оны зөвлөлдөх уулзалтаар хэлэлцэн уг төсөл шаардлагатай 11 сая еврогийн 4.5 сая еврог Германы Засгийн газар нэмэлт санхүүжилтээр шийдвэрлэж холбогдох гэрээг Засгийн газрын хуралдаанаар хэлэлцүүлэн 2016 онд байгуулсан билээ. 

Энэхүү төслийг амжилттай хэрэгжүүлэхэд шаардлагатай 11 сая еврогийн нэмэлт санхүүжилтийн Монголын талын хөрөнгө оруулалт 6.5 сая евро байснаас 1.5 сая евро буюу 3.45 тэрбум төгрөгийг 2017 оны төсөвт Эрчим хүчний сайдын багцад тусгасан. 

Монгол Улсын төсөв санхүүгийн хүндрэлтэй байдал, Монголын талын хүсэлтийг харгалзан үлдэх 5 сая еврогийн санхүүжилтийг Герман Улсын хөнгөлөлттэй зээлээр санхүүжүүлэхээр 2016 оны Засгийн газар хоорондын хэлэлцээрийн үеэр тохиролцож Засгийн газар хоорондын хэлэлцээрийн протоколд тусгагдсан. 

Энэхүү нэмэлт зээлийн санхүүжилт дараах нөхцөлтэй байна. Үүнд зээлийн хүү жилийн 2 хувь, зээлийн хугацаа 30 жил, зээлийн үндсэн төлбөрөөс чөлөөлөгдөх хугацаа 10 жил, хөнгөлөлтийн түвшин 36.7 хувьтай байна. 

Иймд эрчим хүчний үр ашигт 1 хөтөлбөрийн хүрээнд хэрэгжиж буй Дарханы дулааны цахилгаан станцын шинэчлэл төслийн 5 сая еврогийн нэмэлт санхүүжилтийн асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа. 

Ч.Хүрэлбаатар: - Ажлын хэсгийг танилцуулъя. Сангийн сайд Б.Чойжилсүрэн, Сангийн яамны Төрийн нарийн бичгийн дарга Б.Нямаа, Сангийн яамны Хөгжлийн санхүүжилтийн газрын дарга Б.Доржсэмбэд, Эрчим хүчний яамнаас хүн байна уу? Хэн билээ? Хөрөнгө оруулалт, үйлдвэрлэлийн хэлтсийн дарга Б.Сугар, Сангийн яамны өөр хүн алга. Юуны Хөгжлийн санхүүжилтийн газрын мэргэжилтэн Д.Өлзийсайхан, Сүхээ чинь юу билээ? Өрийн удирдлагын хэлтэс үү? Хэлтийн дарга. Тэгээд Дарханы дулаан цахилгаан станцын захирал Н.Чимэддорж байна. 

Танилцуулгатай холбоотойгоор асуух асуулттай гишүүд байна уу? Х.Баделхан гишүүнээр тасалъя. Б.Баттөмөр гишүүн асуултаа асууя.

Б.Баттөмөр: - Сая энэ эхний 13.35 сая евро байгаа шүү дээ тийм ээ. Үүний зарцуулалт яг өнөөдрийн байдлаар хэр зэрэг яасан, зарцуулж дууссан уу гэсэн 1 дэх асуулт. 

2 дахь асуудал бол юу гэхээр энэ одоо ирэх 5 сая дээр саяыг ингээд нэмээд үзэхээр энэ нийлээд 24.35 сая евро болж байгаа юм байна тийм ээ? Тэгэхээр энэ анхны өртөг нь хэд байсан юм бэ? 2012 онд хийж байсан, энэ 13.85-аараа хийгээд дуусна тийм төсөл байсан юм уу? Үүнээс анхнаасаа энэ 24.35 гэж байсан юм уу? Анхны ТЭЗҮ-гээр төсөл төсөв чинь хэд байсан юм бэ? Ийм 2 асуулт байна. 

Ч.Хүрэлбаатар: - Хэн хариулах вэ? Б.Сугар дарга хариулъя. Ажлын хэсэг 3 дугаар микрофон.

Б.Сугар: - Гишүүний асуултад хариулъя. Тэгэхээр одоо 13.5 сая еврогоос 1 сая еврогийн мөнгө бол банканд дансанд бол байгаа. 

2 дугаарт асуулт болохоор зэрэг энэ төсвийн нийт өртөг 24.35 сая евро болж байна. Анхны өртөг ямар байсан юм бэ гэж байна. Анх энэ төслийн Холбооны Германы Сэргээн босголтын банк дээр энэ төслийн явцад протоколуудад байнга анализ хийж явдаг. Хэрэгжилтийн явцад. Тэгээд энэ төслийн явцтай холбоотойгоор дүгнэлт бол бас байнга хийгээд гараад яваад байгаа л даа мониторинг.

Түүний нэг дүгнэлт дээр бол анхны ТЭЗҮ, судалгаанууд дээр байсан 50 хувийн алдааны маржинтай энэ судалгаа дээр ер н бол энэ 16-17 сая евро байх байсан байна. Тэгээд үүнийг бол одоо арай бага үнээр юу хийсэн байна гэсэн ийм л дүгнэлт гаргасан юм байна лээ. Тийм юуг бол уншиж танилцаж байсан. 

Одоо тэгээд энэ бол 24.35 гэдэг бол анх арван хэдэн онд хийж байж үеэс хойшхи хугацаанд үнэ ханшийн хэлбэлзэл зөрүү эд нараас болоод төсөл бас нэг жаахан сунжирсантай холбоотойгоор жаахан ингээд өсөөд байгаа юм. Тэгээд нийтдээ 24 юу болж байгаа юм. Гэхдээ бол яг анхныхаа юунаас ер нь 2 сая доллар хавьцаа өсөх болов уу яах бол. Би тийм, зөрүү бол гарч байгаа. 

Ч.Хүрэлбаатар: - Б.Сугар даргаа Их Хурлын гишүүн асуухад танилцуулга дээр тэгээд бичсэн байсан. Тийм болов уу гэж битгий хариулаарай. Итгэл үнэмшилтэй, юмаа ажлаа мэдэж тэгж ярихгүй бол энэ тэнд бичсэн танилцуулгыг хэн ч уншина. Бас хэн ч баримжаалаад таагаад ярина. 

Их Хурал дээр орж ирээд юмаа танилцуулж байгаа бол тодорхой. Б.Баттөмөр гишүүн асуусан. Х.Баделхан гишүүн. 

Х.Баделхан: - Баярлалаа. Энэ төсөл бол гүйцэтгэгч нь бол Оросын компани гүйцэтгэх юм байна. Зөвлөх үйлчилгээг нь бол Герман талаас зөвлөх үйлчилгээ өгч байгаа юм байна лээ. Тэгэхээр яг нийт ирсэн төслийн хөрөнгө оруулалтын хэчнээн төгрөгийг нь ингээд Оросын тал жинхэнэ ажлын гүйцэтгэлд хэчнээн төгрөгийг нь зөвлөх үйлчилгээнд зарцуулж байгаа юм бэ? Яг мөнгө төгрөгөөр илэрхийлэх боломж байна уу? Тэгээд хувь хэмжээгээр. Энэ тоог сонсмоор байна. 

Ч.Хүрэлбаатар: - Хэн хариулах вэ? Ажлын хэсэг Б.Нямаа дарга хариулъя. 1 дүгээр микрофон ажлын хэсэг. 

Б.Нямаа: - Х.Баделхан гишүүний асуултад хариулъя. Тэгэхээр зөвлөх үйлчилгээний зардал нь бол нийтдээ яг 1.35 сая евро гэж байгаа. Бусад нь бол ажил байгаа. 

Ч.Хүрэлбаатар: - Сая евро?

Б.Нямаа: - Тийм. 

Ч.Хүрэлбаатар: - Хэдээс билээ? 

Б.Нямаа: - Нийтдээ 24.35. тэгэхээр энэ чинь эхний нөгөө гарсан, гарсан байгаа хэсэг чинь бол нийтдээ 2.85 сая евро нь төсвийн хөрөнгө оруулалтаар, зээлээс 10.5 гараад явсан. Дараагийн 2 дугаар шат, 3 дугаар шат гээд 4.5, 5 нь бол гараагүй байгаа ажил. Төсөв талдаа байж байгаа дүнгээсээ бол энэ юунууд нь бол зөвлөх үйлчилгээ нь бол санхүүжээд явсан байгаа. 1.35 сая. Тийм. 

Ч.Хүрэлбаатар: - Баярлалаа. Гишүүд асууж, хариулт авлаа. Одоо санал хураалт явуулъя. Үг хэлэх гишүүд уучлаарай. Үг хэлэх гишүүд нэрээ өгье. Б.Баттөмөр гишүүн. Б.Баттөмөр гишүүн үгээ хэлье. 

Б.Баттөмөр: - Энэ төслийг энэ зээлийн гэрээг бол дэмжиж байна. Энэ Дарханы бүс нутгийн Сэлэнгэ, Дарханы бүс нутгийн цахилгааны хангамжийн асуудлыг шийдэхэд их зөв зүйтэй төсөл энэ бол. Энэ төсөл хэрэгжсэнээр 200 кВт цагийн 200-аад сая кВт цаг нэмэгдэж, импортын хэмжээ цахилгаан авах гаднаас авах импортын хэмжээ бол буурч байгаа. Нэг ийм сайн талтай байгаа. 

Хоёрдугаарт бол юу гэхээр энэ төсөл бол 12.5 жилийн хугацаанд өртгөө нөхнө. Зээлийн буцаж төлөх хугацаа нь 2056 он хүртэл хугацаанд үргэлжлэх ёстой. Энэ утгаараа ингээд аваад үзэхэд бол зээл бол энэ хөгжлийн зээл, ялангуяа одоо эрчим хүчний хараат байдлаас гарах бүс нутгийн тогтвортой байдлыг хангах цахилгааны бүс нутгийн эрчим хүчний тогтвортой байдлыг хангах аюулгүй ажиллагааг хангахад их ач холбогдолтой. 

Тэгээд дээр нь бол юу гэхээр манай Монголын өөрийн хөгжлийн бодлогоор бол Дарханы бүс нутаг бол үйлдвэрлэлийн бүс нутаг болно. Энэ бүс нутагт бол юу гэхээр олон үйлдвэр аж ахуйн газрууд ялангуяа арьс шир боловсруулах үйлдвэрүүд, барилгын материалын чиглэлийн их олон үйлдвэр байгуулагдах ёстой. 

Шарын голын уурхайн хүчин чадал бол нэмэгдэнэ. Ингээд үзэхээр бол их олон асуудлуудыг шийдэж байгаа. Тэр Хонгор болон Орхонд бол эрчимжсэн газар тариалан, эрчимжсэн мал аж ахуй хөгжүүлэх чиглэлээр олон үйлдвэр аж ахуйн газрууд хийгдэнэ гэж ингэж төсөөлөгдөж байгаа. Энэ утгаараа бол их ач холбогдолтой юм байгаа юм.

Тэгээд энэ төслийг бол гэрээг бол зээлийн гэрээг бол дэмжиж байна. Гэхдээ нэг зүйлийг бас хэлье гэж бодож байгаа юм. Ер нь бол манай авч байгаа зээл ингээд сунжирдаг, сунжраад явахаараа цаашдаа төсөвт өртөг, авах зээлийн хэмжээ нэмэгдээд байдаг, сая тэр яамны хүний хэлж байгаагаар бол бас 2, 3 сая евро сунжирснаас болоод анхны ТЭЗҮ-ээс нэмэгдсэн ийм юм гарч байгаа юм байна. 

Тэгэхээр Монголд бол энэ гаднаас авч байгаа зээлээр хийж байгаа юм ингэж сунжирснаас болоод гадна талдаа бол яах вэ энэ нэгэнт одоо тохирсон юм. 3 үе шаттай гээд тохирсон байгаа юм. Манай талаас шалтгаалж энэ үргүй зардлууд гарч байгаа юм байна. Нэгэнт бусдын өгч байгаа манай хөгжилд нэмэрлэж байгаа энэ тусалж байгаа энэ зээл тусламжийн юмыг цаг хугацаанд нь үр ашигтай эдийн засгийн өндөр үр ашигтай цаг хугацаанд нь ашиглах талаар цаашдаа манай Монголын төр их анхаарах ёстой юм байгаа юм.

Энэ ганцхан энэ Дарханы биш, маш их олон төсөл дээр бол энэ ийм үзэгдэл явагдаад байгаа. Үүнийг би хэлье гэж ингэж бодож байгаа юм. Тийм учраас өгч байгаа зээлийг цаг хугацаанд нь үр ашигтай зарцуулах чиглэлээр бол цаашдаа анхаарч ажиллах шаардлагатай гэж ингэж хүсэж байна. 

Ч.Хүрэлбаатар: - Санал хэлж дууслаа. Санал хураалт явуулъя. Монгол Улсын Засгийн газар, Холбооны Бүгд Найрамдах Герман Улсын Засгийн газар хоорондын Санхүүгийн хамтын ажиллагааны тухай 2016-2017 оны хэлэлцээр, Монгол Улсын Засгийн газар, Холбооны Бүгд Найрамдах Герман Улсын Франкфурт хот дахь Сэргээн босголтын зээлийн банк хоорондын Нэмэлт зээлийн болон төслийн гэрээний төслийг зөвшилцөхийг дэмжье гэсэн санал хураалт явуулъя. Санал хураалт явуулъя. Заавал Франкфурт гэж заах ёстой тийм ээ? Хотыг нь заадаг болсон уу одоо Берлин дэх, Энэтхэг гээд. Манай Б.Баттөмөр гишүүн яасан хурдтай хөдөлж байна аа.

Дэмжигдсэн 100 хувийн саналаар дэмжсэн байна. Баярлаалаа.

Зээлийн хэлэлцээрийн төслийг зөвшилцсөн асуудлаар Байнгын хорооноос гарах санал, дүгнэлтийг Аюулгүй байдал, гадаад бодлогын байнгын хороонд хүргүүлье. Ингээд хэлэлцэх асуудлыг хэлэлцэж дууслаа. Хуралдаанд идэвхтэй суусан гишүүддээ баярлалаа. 

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

